
Урок беларускай мовы

“Ад экалогіі прыроды да экалогіі душы”

Паўтарэнне і карэкцыя ведаў па тэме

“Ускладненыя сказы і знакі прыпынку ў іх”

8 клас 

Распрацаваны

Казловай Аленай Уладзіміраўнай

настаўнікам беларускай мовы і літаратуры

УА “Полацкая дзяржаўная гімназія №1

 імя Францыска Скарыны”

Некалькі слоў пра задуму і сам урок

 Я – за адкрыцці! 

Урок “Ад экалогіі прыроды да экалогіі душы”: Паўтарэнне і карэкцыя ведаў па тэме “Ускладненыя сказы і знакі прыпынку ў іх” зрабіла тэматычным, іначай не магло і быць, бо адбываўся ён 27 красавіка, якраз пасля адзначэння 25-й гадавіны аварыі на Чарнобыльскай АЭС. Тэму ўзяла шырэйшую – экалагічныя праблемы планеты. Пры падборы матэрыялу да ўрока і адбылося першае адкрыццё: як жа мала звычайны чалавек ведае пра сваю планету і яе/свае праблемы. 

   Тып урока таксама не зусім выпадковы. Некалькі гадоў працавала над метадычнай тэмай “Карэкцыйная работа як сродак павышэння якасці ведаў па прадмеце”, хацелася ажыццяўлення на практыцы – і яшчэ адно адкрыццё! Удалося прыдумаць новую форму і змест карэкцыйнага набору пад пэўнае правіла. А потым пайшлі далей: з дапамогай настаўніка інфарматыкі і адзінаццацікласнікаў карэкцыйныя наборы набылі яшчэ, акрамя папяровага выгляду, і камп’ютарнае жыццё. Раней выкарыстоўвала ў сваёй рабоце ПМК “Беларуская мова”, але не хапала тэматычнай цэласнасці (маю на ўвазе лексічную тэму), развіццёвы аспект быў далёка не на першым плане. Выйсце – у стварэнні ўласнага камп’ютарнага суправаджэння да ўрока. Тут дапамагло супрацоўніцтва з настаўнікам інфарматыкі Трапезнікавай Надзеяй Міхайлаўнай ( “Экалагічныя праблемы”, Exel) і маімі старшакласнікамі Шарахам Генадзем (“Тэст”, мова праграміравання Delphi) і Калінцавым Аляксандрам (“Карэкцыйныя наборы”, мова праграміравання Delphi). Пры стварэнні відэарадоў для матывацыйнага і творчага этапаў былі выкарыстаны фотаздымкі аматара Кормшчыкава Яўгена і інфармацыйнае асяроддзе Power Point. Але хочацца заўважыць, што прапанаваны ўрок можна правесці і не ў камп’ютарным класе, праўда, для гэтага спатрэбіцца намнога больш паперы для падрыхтоўкі матэрыялаў на кожнага вучня, відэафільм прыблізнай тэматыкі.

   Матэрыял разлічаны на васьмікласнікаў з розным валоданнем вучэбнага матэрыялу, дазваляе кожнаму  на ўроку рухацца па сваім маршруце, вырашаць актуальныя для яго ўзроўню праблемы, рознаўзроўневы матэрыял дазваляе быць кожнаму ў зоне свайго бліжэйшага развіцця. Вучням прадстаўляецца выбар у матэрыялах, выбар у формах работы. Прапануюцца сітуацыі, у якіх неабходна выказваць свае думкі і па жаданні іх выказваць на клас.

   Прапанаваны ўрок паўтарэння і карэкцыі ведаў не ставіць перад сабой мэту ацаніць дзейнасць кожнага вучня адзнакай. Больш важным аспектам з’яўляецца высвятленне вучнямі прабелаў у іх ведах і іх ліквідацыя тут жа на ўроку, а таксама самааналіз, самакантроль дзейнасці на ўроку. Немалаважным з’яўляецца пашырэнне кругагляду і асобасны рост пры дапамозе матэрыялу ўрока.

   Безумоўна, такую падрыхтоўку-раскошу да кожнага ўрока сабе не дазволіш, але павінны быць выключэнні - адчуваеш сябе творцам, аўтарам. І калі бачыш здзіўленыя, зацікаўленыя, растрывожаныя вочы дзяцей і чуеш “дзякуй за ўрок” напрыканцы 45 хвілін, не шкада таго часу, які быў затрачаны на пошук неабходнага для ўрока. Цікавы той факт, што вучні ў размове пасля прызналіся, што не чакалі на адкрытым уроку такога сур’ёзнага, “дарослага” матэрыялу, хаця тое, з чым пазнаёміліся, прымусіла задумацца, патрабавала абмеркавання. Замацаванне матэрыялу лексічнай тэмы знайшло свой працяг у наведванні экалагічнага музея ў нашым горадзе. Думаецца, што гэтыя ўрокі дапамогуць скарэкціраваць свае паводзіны ў дачыненні да прыроды ў будучым.

   Атрымала  маральнае задавальненне: тое, што хацелася данесці да вучняў, прагучала на ўроку з іх вуснаў, закранула, аказалася карысным. Ясна зразумела, што тая мэта, якую ставіла перад сабой, урокам, дасягнута. 

   І яшчэ адно адкрыццё: чалавек не падазрае, што магчымасцяў для самаразвіцця, самаўдасканальвання вельмі многа. У гэтым я сама пераканалася.
25-й гадавіне 

аварыі на Чарнобыльскай АЭС 

прысвячаецца

Урок беларускай мовы

Тэма:    “Ад экалогіі прыроды да экалогіі душы”

Паўтарэнне і карэкцыя ведаў па тэме “Ускладненыя сказы і знакі прыпынку ў іх”

Клас: 8 клас 

Месца ўрока ў межах праграмы, тэмы: урок праводзіцца пасля вывучэння блока “Ускладненыя сказы” перад урокам сістэматызацыі матэрыялу, напісаннем узроўневай работы і кантрольнага дыктанта.

Мэта: стварыць на ўроку ўмовы для лагічнага пераходу ад адпрацоўкі моўнага тэарэтычнага матэрыялу да запатрабаванасці творчага патэнцыялу асобы, умовы для асобаснага росту кожнага суб’екта навучання. 

Задачы

-адукацыйныя:

· Садзейнічаць выяўленню кожным вучнем асабістых прабелаў у ведах па тэмах раздзела “Ускладненыя сказы” ( “Аднародныя члены сказа”, “Адасобленыя азначэнні, акалічнасці, прыдаткі”, “Пабочныя канструкцыі”, “Зваротак” );

· Стварыць умовы кожнаму вучню для карэкцыі ведаў па “праблемнай(-ых)” тэме     (-ах);

· Садзейнічаць фарміраванню ўменняў выказваць сваё меркаванне, рабіць вывады на аснове аналізу жыццёвых фактаў.

-развіваючыя:

· Стварыць умовы для развіцця лагічнага аналітычнага мыслення, для развіцця самакантролю, самаарганізацыі, самааналізу, для развіцця светапогляднай пазіцыі пры звароце да лексічнай тэмы ўрока;

-выхаваўчыя:

· Садзейнічаць фарміраванню актыўных адносін вучняў да акаляючай рэчаіснасці і паводзін; пачуцця асабістай адказнасці і неабыякавасці да экалагічных праблем планеты.

Тып урока: урок паўтарэння і карэкцыі ведаў

Абсталяванне, неабходныя матэрыялы:

Камп’ютары з падключаным праграмным забеспячэннем, падрыхтаваным да ўрока (заўвага: урок можа паспяхова адбыцца і без камп’ютараў, толькі пры гэтым павялічваецца колькасць падрыхтаваных друкаваных матэрыялаў для кожнага вучня, а таксама будзе патрэбна відэадвойка і відэаматэрыял з запісамі для этапу матывацыйнага і творчага); афармленне дошкі (запіс тэмы, этапаў работы на ўроку); лісты эмацыянальнага стану (для кожнага вучня); матэрыялы друкаваныя: дыягнастычны тэст, канверты з карэкцыйнымі наборамі №№1-7, канверты з тэкстамі №№1-5 (улічыць колькасць вучняў у класе і наяўнасць камп’ютарнай падтрымкі).

Ход урока

1. Арганізацыйны момант

- Добры дзень! Мы з вамі сёння правядзём разам незвычайную гадзіну (незвычайна добрае надвор’е, незвычайны для нашага прадмета кабінет, незвычайны лісток у вашых руках  (Лісты эмацыянальнага стану (Дадатак 1) раздаюцца перад пачаткам урока) і пачнём мы яго незвычайна.

2. Матывацыя
- Вашай увазе прапануецца відэарад 1, у працэсе прагляду якога вам неабходна будзе папрацаваць ў Лістах эмацыянальнага стану, паглядзіце загадзя на заданні да 1 этапу.

Вучні пачынаюць прагляд слайдаў, пасля з’яўлення на экране лічбаў 1:23 запісваюць свае асацыяцыі, пачуцці, думкі ў Лісты, праз паўхвіліны агучваюцца некаторыя запісы на клас (па жаданні вучняў). Звяртаецца ўвага на новыя лічбы на экране (яны з’яўляюцца аўтаматычна), робіцца запіс у Лісты, агучванне.

       - Так, усю прыродную гармонію ў 1 гадзіну 23 хвіліны 26 красавіка 1986 года парушыў наш Чорны боль – Чарнобыль – самая вялікая тэхнагенная катастрофа ХХ стагоддзя, якая, верагодна, была прадказана ў Бібліі:

“Трэці анёл затрубіў, і ўпала з неба вялікая зорка, палаючы, нібы светач, і ўпала на траціну рэк і крыніцы водаў. Імя гэтай зорцы палын; і траціна ўсіх водаў зрабілася палыном, і многія людзі памерлі ад водаў, бо яны прагорклі”.

 (Гэтыя словы змешчаны і на экране камп’ютара)

3. Агучванне тэмы і вызначэнне мэты і задач ўрока

-25-й гадавіне аварыі на Чарнобыльскай АЭС прысвячаецца гэты ўрок.

Лексічная тэма ўрока змешчана на дошцы: “Ад экалогіі прыроды да экалогіі душы”, мы пазнаёмімся з вамі са страшнымі экалагічнымі праблемамі нашай планеты, а значыць, і нашымі праблемамі. А вось моўная тэма хаваецца ў фармулёўцы “Паўтарэнне і карэкцыя ведаў па тэме “Ускладненыя сказы і знакі прыпынку пры іх”. Што патрабуе ад нас такая фармулёўка тэмы?

Вучні ўзгадваюць напаўненне тэмы “Ускладнены сказ”, паняцці гэтай тэмы, звяртаюць увагу на тое, што матэрыял тэмы неабходна не толькі паўтарыць, але і адкарэкціраваць. Карэкцыя пад сабой падразумявае выяўленне прабелаў у ведах, то, акрамя адпрацоўкі нейкага правіла, неабходна выявіць свае прабелы.

        -Такім чынам, вы толькі што самі вызначылі мэту і задачы ўрока, якіх мы і будзем прытрымлівацца ў сваёй дзейнасці.

4. Інструктаж

- Для работы вам прапануецца некалькі варыянтаў: варыянт звычайны – на паперы, варыянт на камп’ютары. Не забывайце пра здароўе – змяняйце віды дзейнасці (камп’ютар – папера і наадварот). Думаю, што тут вы справіцеся самастойна. Дапамагаць вам будзе панэль на камп’ютары, на якой змешчана паслядоўнасць этапаў вашай дзейнасці, а таксама такі ж запіс на дошцы. На стале перад вамі ляжаць тэсты для дыягностыкі, канверты з карэкцыйнымі наборамі, з тэкстамі (для работы пасля работы з кар. наборамі, больш складаны ўзровень). Не забывайце, што камп’ютар змяшчае тую ж інфармацыю, толькі ў відазмененым выглядзе. Вы працуеце зараз на сябе і свае веды. Поспехаў у працы!

5. Дыягностыка

-Для вылучэння вашых прабелаў па тэме прапаную выканаць дыягнастычны тэст (Дадатак 2).

Вучні выконваюць тэст, пры самапаверцы высвятляюць далейшы свой маршрут, ён складаецца з пераліку нумароў карэкцыйных набораў.

6. Карэкцыя ведаў

-Выбірайце той нумар карэкцыйнага набору (Дадатак 3), які вам ўказаў дыягнастычны тэст. (Падчас назірання за выбарам канвертаў можна прасачыць, якая тэма выклікае найбольшыя цяжкасці, да яе можна звярнуцца на наступным уроку яшчэ раз) Каму неабходна тлумачэнне, дапамога, звяртайцеся.

      - Калі ж тэст вы выканалі правільна і дыягнастычны тэст не выдаў вам ніводнага нумара карэкцыйнага набора, для вас падрыхтавана больш складанае заданне – тэксты 

(Дадатак 4), якія патрабуюць пастаноўкі знакаў прыпынку па тэме, і эталонамі выканання (у эталоне змешчаны нумары параграфаў з тлумачэннямі канкрэтнага знака прыпынку і нумары практыкаванняў з нашага падручніка для дамашняй работы). Тэкст  з прапанаваных пяці вы выбіраеце па сваім жаданні.

Вучні працуюць кожны па сваім маршруце карэкцыі ў сваім тэмпе.

Міні-рэфлексія

· Звернемся да Лістоў эмацыянальнага стану. Ацаніце свае эмоцыі пасля працы з тэкстамі пра экалагічныя праблемы на планеце. Не прапусціце заданне дадатковае – выкарыстоўваем пры фармулёўцы сваіх думак ускладненыя сказы.

Агучванне (па жаданні вучняў).

7. Падагульненне па інфармацыйным блоку

- Каб вы падагульнілі той лексічны матэрыял, з якім пазнаёміліся, прапаную адказаць на пытанне тэставае “Экалагічныя праблемы” (камп’ютар вам дасць і ацэнку выканання). Вы бачыце, што экалагічнымі праблемамі з’яўляюцца ўсе тыя, што пазначаны ў тэсце, але гэта далёка не поўны пералік нашых з вамі праблем – праблем чалавецтва.

8. Творчая работа

· А цяпер прапаную творчую работу для ўсіх. Зараз вы прагледзіце відэарад 2, паспрабуйце зразумець задуму аўтара гэтага роліка. Свае думкі запішыце ў Лісце эмацыянальнага стану. Не забывайце пра выкарыстанне ў сваіх тэкстах ускладненых сказаў. 

Вучні праглядаюць відэарад, у якім закладзена думка, што ва ўсіх праблемах экалагічных вінаваты ў першую чаргу чалавек, пачынаецца ўсё з кожнага з нас; калі своечасова не спыніцца, то чалавецтва чакае страшнае. Спыняецца відэарад наступным запісам:

“Папярэджанне чалавецтву

Не больш чым адно або некалькі дзесяцігоддзяў засталося да таго, калі магчымасць прадухіліць пагрозы, з якімі мы зараз сутыкаемся, будзе прапушчана і 
перспектыва для выжывання чалавецтва рэзка паменшыцца. 

18 лістапада 1992 года

1500 вучоных з 68 краін свету”

Агучванне (па жаданні вучняў).

- Вашыя меркаванні вельмі сугучны з вершам Міхаіла Ясеня:

Прыціхлыя нівы,

Паніклыя травы
І стогн... працяглы стогн.

Маўклівыя пушчы

І гнёзды без птушак,

Як сон... Страшэнны сон...

Глыбокія раны – 

Нябачныя плямы

І стогн... працяглы стогн.

Бязгучныя вёскі, 

Дзіцячыя слёзкі,

Як сон... Страшэнны сон...

На родных прасторах

Крычыць моўчкі гора,

І звон... няспынны звон!

Сівыя бярозы,

Свінцовыя росы

І стогн... працяглы стогн.

9. Рэфлексія

- Вось і заканчваецца наш урок, прысвечаны 25-й гадавіне аварыі на Чарнобыльскай АЭС. Паспрабуйце суаднесці свае пачуцці з вершаванымі радкамі, прапанаванымі ў Лісце эмацыянальнага стану.

Агучванне.

Гэтымі словамі, выбранымі большасцю з вас, і дазвольце закончыць наш урок:

“Даруй нам, грэшным і неразумным,

Маці-Зямля!”

Літаратура, выкарыстаная пры падрыхтоўцы матэрыялаў для ўрока:

1. Агульная геаграфія: Вучэбны дапаможнік для 10 класа агульнаадукацыйнай школы з 11-гадовым тэрмінам навучання – Мн.: Народная асвета, 2004.

2. Беларуская мова: Сінтаксіс і пунктуацыя: Падручнік для 8-га кл. шк. з беларускай мовай навучання / Л.А. Антанюк, З.І. Бадзевіч, М.В. Кныш, І.М. Саматыя. – 2-е выда. – Мн.: НМЦэнтр, 2000.

3. Біблія.

4. Природа и мы: экология от А до Я/ Детская энциклопедия. Познавательный журнал для девочек и мальчиков. №5/2006.

5. Чалавек. Грамадства. Дзяржава: /Мой свет. 8 клас/ Вучэбны дапаможнік для 8-га класа агульнаадукацыйнай школы з беларускай мовай навучання/ А.В. Бяляева, Н.Г. Ганушчанка, М.П. Грышчанка і інш. – Мн.: Народная асвета, 2001 – С.153-157.

6. Яромін В.М., Баўтута Г.А. Экалогія: Вучэбны дапаможнік для 10-11 класаў агульнаадукацыйнай школы/ Мн.: Ураджай, 1998 – С.183-188.

Дадатак 1

Ліст эмацыянальнага стану

Тваё імя:

	І этап

1:23


	· Якія асацыяцыі выклікала ў цябе ўбачанае?



	26.04.86


	· Што ты ведаеш пра гэтыя лічбы?



	ІІ этап

Тэксты


	· Ацані свае эмоцыі пасля працы з тэкстамі пра экалагічныя праблемы на планеце (пажадана выкарыстаць ускладненыя сказы):



	ІІІ этап

Творчы


	· Якія думкі ўзніклі ў цябе пасля прагляду відэарада?

· На тваю думку, што хацеў данесці аўтар гэтага роліка да гледачоў?

       (пажадана выкарыстаць ускладненыя сказы)



	ІV этап

Рэфлексія


	 - Суаднясі свае пачуцці на ўроку, свой стан зараз з пэўнымі вершаванымі радкамі, прыведзенымі ніжэй (пастаўце які-небудзь знак насупраць выбраных радкоў):

	У яркім сонцы і блакіце

Ідзе палямі красавік.

У рост пайшлі травінак ніці.

Турбот птушыны самы пік.

      Аркадзь Нафрановіч
	Мы зноў вяртаемся паціху

Ў той час, дзе вечная краса, 

Дзе ў звоны б’юць адным уздыхам...

Чаму ж душа мая ў слязах?

                         Валянціна Коўтун

	І неба чарнее, нібыта згарае,

І чорнае сонца ўзыходзіць над краем.

            Віктар Шніп
	Даруй нам, грэшным і неразумным,

Маці-Зямля!

                         Максім Танк

	І ўсё ж падай, семя, на маю зняможаную зямлю!

І прарастай.

І спялі такую патрэбную нам зараз надзею.

            Янка Сіпакоў
	А я і не ведаў (ла) аб гэтым...


Дадатак 2

	ДЫЯГНАСТЫЧНЫ ТЭСТ

	
	Адзначце сказы (выкарыстоўваючы знак + ), у якіх няправільна пастаўлены знакі прыпынку:
	+
	Вам неабходна паўтарыць наступныя пункты правіл:

	
	Чорная быль – Чарнобыль...
	
	(Вы самі плюсікам + адзначылі!)

	1
	За ўсю сваю гісторыю чалавецтва не раз сутыкалася з катастрофамі, нечаканымі, згубнымі з’явамі.
	
	Заўсёды адасабляецца развіты прыдатак, калі ён адносіцца да агульнага назоўніка і стаіць пасля яго.

НАБОР ДЛЯ КАРЭКЦЫІ № 1

	2
	26 красавіка 1986 года ў 1 гадзіну 23 хвіліны 58 секунд распачалася серыя выбухаў, разбурыўшы рэактар і будынак 4-га энергаблока Чарнобыльскай АЭС.
	
	На пісьме дзеепрыслоўныя звароты адасабляюцца і выдзяляюцца коскамі.

НАБОР ДЛЯ КАРЭКЦЫІ № 4

	3
	Чарнобыльская аварыя - самая буйная  тэхнагенная катастрофа ХХ ст. -  падзяліла гісторыю чалавецтва на “дачарнобыльскую” і “паслячарнобыльскую” эпохі.
	
	На пісьме адасобленыя прыдаткі могуць выдзяляцца працяжнікамі, калі ім надаецца асаблівае значэнне і пры вымаўленні аддзяляюцца больш доўгай паўзай. 

НАБОР ДЛЯ КАРЭКЦЫІ № 1

	4
	На свабоду вырваліся цэзій, стронцый, плутоній – страшныя радыеактыўныя яды.
	
	Калі абагульняльнае слова стаіць пасля аднародных членаў сказа, то пасля іх ставіцца працяжнік.

НАБОР ДЛЯ КАРЭКЦЫІ № 6

	5
	Пераносімыя ветрам і дажджамі, яны пакрылі смяртэльным дываном тэрыторыю больш за 100 000 км.
	
	Заўсёды выдзяляюцца коскамі азначэнні, якія адносяцца да асабовых займеннікаў.

НАБОР ДЛЯ КАРЭКЦЫІ № 3

	6
	Аказваецца, радыенукліды ад станцыі пашырыліся далёка за межы Беларусі і Украіны.
	
	Пабочныя словы, словазлучэнні і сказы выдзяляюцца на пісьме коскамі.

НАБОР ДЛЯ КАРЭКЦЫІ № 5

	7
	На цэлыя народы паставіў ты крыж, зненавідны наш “мірны атам”...
	
	Калі развіты зваротак стаіць у канцы сказа, то перад звароткам ставіцца коска, у канцы сказа – знак, адпаведны інтанацыі (кропка, клічнік, шматкроп’е).

НАБОР ДЛЯ КАРЭКЦЫІ № 7

	8
	Выгнаныя бядою са сваіх родных мясцін, людзі праз гады і адлегласці не знаходзяць душэўнай раўнавагі.
	
	Азначэнні, якія стаяць перад назоўнікам, адасабляюцца, калі маюць дадатковае акалічнаснае значэнне прычыны ці ўступкі.

НАБОР ДЛЯ КАРЭКЦЫІ № 3

	9
	Два дзесяцігоддзі мы збіраем пасеяны ў красавіку 1986-га ўраджай.
	
	Азначэнне, якое стаіць перад паяснёным словам, не выдзяляецца.

НАБОР ДЛЯ КАРЭКЦЫІ № 2

	10
	Катастрофы, створаныя рукамі людзей, могуць быць у тысячы разоў страшнейшымі за прыродныя катаклізмы.
	
	Заўсёды выдзяляюцца коскамі азначэнні, якія стаяць непасрэдна пасля назоўніка, які паясняюць.

НАБОР ДЛЯ КАРЭКЦЫІ № 2


Дадатак 4

ТЭКСТ 1

Небяспека побач

Больш за ўсё клопатаў прыносяць людзям радыеактыўныя і на жаль бытавыя адыходы. Чаму менавіта бытавыя а не скажам прамысловыя? Ды таму што людскія паселішчы

вёскі буйныя гарады мегаполісы   “дораць” нам вялікую колькасць адыходаў. Смецце вывозяць на звалку   спецыяльную тэрыторыю  адведзеную для гэтага. Але па-першае колькі ж можна займаць усё новыя тэрыторыі? Па-другое  звалкі могуць загарацца выдзяляючы вялікую колькасць шкодных элементаў. Па-трэцяе  у бытавыя адыходы трапляюць вельмі небяспечныя рэчывы.

ТЭКСТ 2

“Ядзерная зіма”

Матэматычныя падлікі паказваюць  што гэта можа здарыцца пры ядзернай вайне. Атамныя выбухі  гіганцкія пажары   вось што здольна падняць у неба столькі сажы і пепелу, што яны надоўга заслоняць сонца. Ужо праз два тыдні тэмпература знізіцца на 15-20˚С  амаль спыняцца дажджы. Ахаладжэнне Сусветнага акіяна прывядзе да ўраганаў не бачаных па сіле. А азонавы слой  раней затрымліваўшы ультрафіялетавае выпраменьванне     стане на жаль  вельмі тонкім і прывядзе да вялікай колькасці хвароб  захворвання ракам  хваробы вачэй   катаракты.

ТЭКСТ 3

Ці ёсць для азонавай дзіркі латка?

Азонавыя дзіркі існавалі над намі тады  калі першабытныя паляўнічыя або старажытныя грэкі нават і не падазравалі аб іх наяўнасці. Для шкоднага ўздзеяння на азонавы слой дастаткова прыродных фактараў  выпарэння Сусветнага акіяна  вулканічных  выкідаў і    іншых прыродных з’яў. Але  па меркаваннях вучоных  разрастанне азонавых дзірак адбываецца пад уплывам паступаючых у атмасферу прадуктаў няпоўнага згарання паліва звышгукавых самалётаў і касмічных ракет  а таксама прымянення розных  аэразоляў  напрыклад  фрэону   газу з халадзільніка.

ТЭКСТ 4

Што такое кісотныя дажджы?

Мы ўжо ведаем  дзеці  што ў атмасферу выкідваецца шмат пылу і шкодных рэчываў  дым заводскіх труб і труб соцень тысяч вясковых хат  лясныя пажары і палаючыя час ад часу сметнікі... Пры гэтым у паветра трапляюць вугальны пыл  вуглекіслата  злучэнні серы азоту  хлору. Шкодныя самі па сабе  яны могуць  злучыўшыся з вадзяной парай, праліцца на зямлю ў выглядзе кіслотнага дажджу. Гэта  зразумела  не тая кіслата з урокаў хіміі  але трапляючы на зямлю  кіслотныя дажджы паступова падкісляюць вадаёмы  глебу  прыводзячы да гібелі водных арганізмаў  высыхання раслін  лясоў.

ТЭКСТ 5 

Это интересно

Может случиться   учёные не исключают эту возможность  что через несколько тысяч лет, вслед за значительным потеплением климата  вызванного парниковым эффектом  наступит новый ледниковый период и Северное полушарие  до широты Лондона и Филадельфии  окажется под километровым слоем льда. Все северные  города исчезнут с лица Земли  а доля жителей планеты будет очень незавидной…  Это может случиться вследствие активного испарения вод Мирового океана при потеплении  образовании мощного покрова туч  увеличении количества осадков не только летом  но  и зимой. Одним словом «долгий снег» приведёт к появлению «вечного льда». 

Дадатак 5

Экалагічныя праблемы

Што, на вашу думку, з’яўляецца экалагічнай праблемай?  

                                                                                                                               + ці -

	1
	Страта прадукцыйнасці зямлі
	

	2
	Знішчэнне лясоў і хмызнякоў
	

	3
	Апустыньванне
	

	4
	Парніковы эфект
	

	5
	Разбурэнне азонавага экрана
	

	6
	Атамная энергетыка
	

	7
	Забруджванне Сусветнага акіяна
	

	8
	Смогі
	

	9
	Кіслотныя дажджы
	

	10
	Асушэнне балот
	

	11
	Нерацыянальнае выкарыстанне ўгнаенняў і пестыцыдаў
	

	12
	Тэхнагенныя аварыі
	

	13
	Выкіды выхлапных газаў
	


Адукацыйны прадукт вучняў:

Прыклад запаўнення ліста эмацыянальнага стану (прыводзіцца поўнасцю), пададзены некаторыя вытрымкі з іншых запісаў:

Ліст эмацыянальнага стану

Тваё імя:  Стрэчка  Алеся

	І этап

1:23


	· Якія асацыяцыі выклікала ў цябе ўбачанае?

Незвычайная прыгажосць і яркасць фарбаў. Блізкае адчуванне прыроды. Некрануты прыродны свет.



	26.04.86


	· Што ты ведаеш пра гэтыя лічбы?

Дата выбуху на Чарнобыльскай АЭС.



	ІІ этап

Тэксты


	· Ацані свае эмоцыі пасля працы з тэкстамі пра экалагічныя праблемы на планеце (пажадана выкарыстаць ускладненыя сказы):

Адчуваецца разуменне таго, што прыроды, блізкай, роднай табе, можа не стаць. Адчуванне гэтага прыводзіць да пытання: “У кім прычына? Чаму так атрымалася?” Адказ, на мой погляд, змешчаны ў нас саміх, усё залежыць ад нас. І нам выбіраць, што будзе далей.



	ІІІ этап

Творчы


	· Якія думкі ўзніклі ў цябе пасля прагляду відэарада?

· На тваю думку, што хацеў данесці аўтар гэтага роліка да гледачоў?

       (пажадана выкарыстаць ускладненыя сказы)

Існуе пачуцце нейкай малой страты. Але поўнасцю не разумееш, што калі нічога не змяніць у сваіх поглядах і адносінах да прыроды, то ўсё знікне. Знішчыцца назаўсёды. Дарогі назад ніхто не знойдзе. Мы павінны прадухіліць гэтую вялікую страту прыроды, а значыць, і страту саміх нас. Нельга ставіцца абыякава да акаляючага, нельга жыць адным днём, трэба помніць пра вынікі (і на гэты час не самыя лепшыя!). Трэба змяніцца ўнутры, змяніць самога сябе і знайсці кампраміс.



	ІV этап

Рэфлексія


	 - Суаднясі свае пачуцці на ўроку, свой стан зараз з пэўнымі вершаванымі радкамі, прыведзенымі ніжэй (пастаўце які-небудзь знак насупраць выбраных радкоў):

	У яркім сонцы і блакіце

Ідзе палямі красавік.

У рост пайшлі травінак ніці.

Турбот птушыны самы пік.

      Аркадзь Нафрановіч
	Мы зноў вяртаемся паціху             

Ў той час, дзе вечная краса,                 *

Дзе ў звоны б’юць адным уздыхам...

Чаму ж душа мая ў слязах?

                         Валянціна Коўтун

	І неба чарнее, нібыта згарае,

І чорнае сонца ўзыходзіць над краем.

            Віктар Шніп
	Даруй нам, грэшным і неразумным,

Маці-Зямля!                                          

                         Максім Танк

	І ўсё ж падай, семя, на маю зняможаную зямлю!                                      

І прарастай.                         *

І спялі такую патрэбную нам зараз надзею.

            Янка Сіпакоў
	А я і не ведаў (ла) аб гэтым...


Ліст эмацыянальнага стану

Тваё імя:       думкі вучняў  8 “Г”класа

	І этап

1:23


	· Якія асацыяцыі выклікала ў цябе ўбачанае?

Чалавек – частка прыроды. (Галакціёнава Яна)

Прыгажосць прыроды – самае цудоўнае на свеце. Без прыроды няма чалавека.(Савіцкая Варвара)

***Толькі два вучні звярнулі ўвагу і ўспомнілі злавесны дакладны час выбуху на ЧАЭС – 1 гадзіна 23 хвіліны.



	26.04.86


	· Што ты ведаеш пра гэтыя лічбы?

Самая страшная катастрофа ў гісторыі чалавецтва. (Ганчар Марына)

***Усе вучні ўспомнілі дату аварыі на ЧАЭС.



	ІІ этап

Тэксты


	· Ацані свае эмоцыі пасля працы з тэкстамі пра экалагічныя праблемы на планеце (пажадана выкарыстаць ускладненыя сказы):

У мяне ўзнікла адчуванне, што вельмі хутка Зямля – самая, напэўна, прыгожая планета – загіне. Гэтага ніяк нельга дапусціць! Трэба дапамагчы нашаму агульнаму дому: пасадзіць шмат дрэў, перайсці на нейкае больш бяспечнае паліва і г.д. (Усціновіч Святлана)



	ІІІ этап

Творчы


	· Якія думкі ўзніклі ў цябе пасля прагляду відэарада?

· На тваю думку, што хацеў данесці аўтар гэтага роліка да гледачоў?

(пажадана выкарыстаць ускладненыя сказы)

Мяне ўразіў кантраст паміж дзвюма часткамі гэтага відэарада. Спакойная прырода адпачывала, пакуль не прыйшоў ненасытны чалавек. Бясспрэчна, не ўсе людзі такія, але кожны павінен ведаць гэта, каб у будучыні не паўтарыць былыя памылкі. Прырода створана, каб заварожвацца ёю, а не разбураць яе. (Бандарэнка Валянціна)

Чалавек павінен разумець, што,знішчаючы прыроду, ён знішчае сам сябе. (Громава Анастасія)

Я задумаўся: якія ж людзі бессаромныя. Яны толькі бяруць у прыроды, але нічога ёй не вяртаюць. Калі мы не спынімся, то будзе позна. Але людзі ставяцца да гэтага несур’ёзна, як да гульні. (Вашкевіч Максім)

Мы павінны зберагчы прыроду, бо нам жыць на гэтай планеце. Калі ж мы дрэнна ставімся да яе, то   і яна адкажа нам тым жа. (Пузікава Наталля)

Усё пачынаецца з паперкі, укінутай у сметніцу, а не пад ногі. (Савіцкая Варвара)

Мы ж людзі, частка прыроды, і, зберагаючы яе, зберагаем сябе ў першую чаргу.(Усціновіч Святлана)



	ІV этап

Рэфлексія


	 - Суаднясі свае пачуцці на ўроку, свой стан зараз з пэўнымі вершаванымі радкамі, прыведзенымі ніжэй (пастаўце які-небудзь знак насупраць выбраных радкоў):

	У яркім сонцы і блакіце

Ідзе палямі красавік.

У рост пайшлі травінак ніці.

Турбот птушыны самы пік.

      Аркадзь Нафрановіч

*** 1 выбар
	Мы зноў вяртаемся паціху

Ў той час, дзе вечная краса, 

Дзе ў звоны б’юць адным уздыхам...

Чаму ж душа мая ў слязах?

                         Валянціна Коўтун

       *** 7 выбараў

	І неба чарнее, нібыта згарае,

І чорнае сонца ўзыходзіць над краем.

            Віктар Шніп

      *** 4 выбары
	Даруй нам, грэшным і неразумным,

Маці-Зямля!

                         Максім Танк

       *** 16 выбараў

	І ўсё ж падай, семя, на маю зняможаную зямлю!

І прарастай.

І спялі такую патрэбную нам зараз надзею.

            Янка Сіпакоў

      *** 6 выбараў
	А я і не ведаў (ла) аб гэтым...

       *** ніводнага выбару


Дадатак 3

	Адасобленыя прыдаткі            №1


	Адасобленыя прыдаткі            №1


	Адасобленыя прыдаткі            №1



	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

Адасобленыя прыдаткі выражаюцца адзіночнымі назоўнікамі і назоўнікамі з паясняльнымі словамі.

Заўсёды адасабляюцца:

1) Незалежна ад месца ў сказе развітыя і адзіночныя прыдаткі, якія адносяцца да асабовага займенніка

2) Развіты прыдатак, калі ён адносіцца да агульнага назоўніка і стаіць пасля яго

На пісьме адасобленыя прыдаткі могуць выдзяляцца працяжнікамі, калі ім надаецца асаблівае значэнне. 

Перагарніце лісток і  выканайце прапанаванае практыкаванне.
	Расстаў патрэбныя знакі прыпынку:

Чарнобыльская катастрофа і 

яе вынікі   радыяктыўнае заражэнне тэрыторыі    з’яўляюцца галоўнай пагрозай для грамадзян Беларусі.

Ужо 20 гадоў чорны дым Чарнобыля засціць  будучыню сваёй ахвяры Беларусі.

Ці будзе  ён  Чарнобыля   працяг?

Хіба мы беларусы ў гэтым свеце нічога не вартыя?!

Праверце выкананне практыкавання па эталоне.
	Уважліва правер сябе па эталоне:

Чарнобыльская катастрофа і 

яе вынікі – радыяктыўнае заражэнне тэрыторыі – з’яўляюцца галоўнай пагрозай для грамадзян Беларусі.

Ужо 20 гадоў чорны дым Чарнобыля засціць  будучыню сваёй ахвяры  -Беларусі.

Ці будзе ён, Чарнобыля працяг?

Хіба мы, беларусы, у гэтым свеце нічога не вартыя?!

Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Адасобленыя азначэнні             №2


	Адасобленыя азначэнні              №2
	Адасобленыя азначэнні              №2

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

1) Азначэнні, выражаныя дзеепрыметнікавымі або прыметнікавымі зваротамі, і аднародныя азначэнні, калі яны стаяць непасрэдна пасля назоўніка, які паясняюць, на пісьме заўсёды выдзяляюцца коскамі

2) Азначэнні, якія стаяць перад назоўнікамі, што паясняюць, не аддзяляюцца коскамі. (выключэнні: назоўнік – асабовы   займеннік, наяўнасць дадатковага акалічнаснага значэння)

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

З  пачатку 17 ст. з тэрыторыі Беларусі знікла больш за 20 відаў жывёл уяўляючых вялікую каштоўнасць. Найбольш істотнай прычынай  вядучай да дэградацыі жывёльнага свету  з’яўляецца парушэнне

 асяроддзя пражывання. 

Важнейшай экалагічнай праблемай рэспублікі з’яўляецца абумоўленае аварыяй Чарнобыльскай АЭС забруджванне глеб, вады, атмасферы.

Чарнобыльская аварыя па сваіх маштабах эквівалентная 200-300 бомбам  скінутых на Хірасіму.

Праверце выкананне практыкавання па эталоне.
	Уважліва правер сябе па эталоне:

З  пачатку 17 ст. з тэрыторыі Беларусі знікла больш за 20 відаў жывёл, /уяўляючых вялікую каштоўнасць/. Найбольш істотнай прычынай, /вядучай да дэградацыі жывёльнага свету/, з’яўляецца парушэнне асяроддзя пражывання. 

Важнейшай экалагічнай праблемай рэспублікі з’яўляецца /абумоўленае аварыяй Чарнобыльскай АЭС/ забруджванне глеб, вады, атмасферы.

Чарнобыльская аварыя па сваіх маштабах эквівалентная 200-300 бомбам, /скінутых на Хірасіму/.

Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Адасобленыя азначэнні               №3


	Адасобленыя азначэнні               №3
	Адасобленыя азначэнні               №3

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

Азначэнні, якія стаяць перад азначаемым словам, адасабляюцца ў наступных выпадках:

1) Калі маюць дадатковае акалічнаснае значэнне прычыны ці ўступкі. (Каб праверыць, перабудуйце сказ з адасобленым азначэннем у сказ складаны з даданай часткай са злучнікам БО, ТАМУ ШТО; ХОЦЬ, НЯГЛЕДЗЯЧЫ НА...)

2) Калі азначаемае слова – асабовы займеннік.

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

Адмоўна ўплываючае на фауну забруджванне асяроддзя прывяло да накаплення ядавітых рэчываў у арганізмах жывёл і вымірання іх.

Забруджаны нафтай і 

нафтапрадуктамі Сусветны акіян знаходзіцца зараз пад вялікай пагрозай.

Моцна насычаны жыццём  ён “атрымлівае” ад чалавека некалькі мільярдаў тон вадкіх і цвёрдых адыходаў. Усё больш і больш участкаў Сусветнага акіяна становяцца безжыццёвымі.

Праверце выкананне практыкавання па эталоне.
	Уважліва правер сябе па эталоне:

Адмоўна ўплываючае на фауну, забруджванне асяроддзя прывяло да накаплення ядавітых рэчываў у арганізмах жывёл і вымірання іх.

Забруджаны нафтай і

нафтапрадуктамі,  Сусветны акіян знаходзіцца зараз пад вялікай пагрозай.

Моцна насычаны жыццём, ён “атрымлівае” ад чалавека некалькі мільярдаў тон вадкіх і цвёрдых адыходаў. Усё больш і больш участкаў Сусветнага акіяна становяцца безжыццёвымі.

Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Адасобленыя акалічнасці          №4


	Адасобленыя акалічнасці          №4
	Адасобленыя акалічнасці          №4

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

Адасобленыя акалічнасці выражаюцца адзіночнымі дзеепрыслоўямі і дзеепрыслоўнымі зваротамі (як?).

На пісьме дзеепрыслоўныя звароты, а таксама адзіночныя дзеепрыслоўі адасабляюцца і выдзяляюцца коскамі.

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

Перадаючыся па ланцугах харчавання радыенукліды становяцца небяспечнымі накопліваючыся ў прадуктах харчавання.

Вуглякіслы газ і пылападобныя часцінкі затрымліваючы 

доўгахвалевае  цеплавое выпраменьванне Зямлі не даюць яму поўнасцю выходзіць у касмічную прастору. Узнікае “парніковы эфект”.

Праверце выкананне практыкавання па эталоне.
	Уважліва правер сябе па эталоне:

Перадаючыся па ланцугах харчавання, радыенукліды становяцца небяспечнымі, накопліваючыся ў прадуктах харчавання.

Вуглякіслы газ і пылападобныя часцінкі, затрымліваючы доўгахвалевае цеплавое выпраменьванне Зямлі, не даюць яму поўнасцю выходзіць у касмічную прастору. Узнікае “парніковы эфект”.

Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Пабочныя канструкцыі           №5


	Пабочныя канструкцыі            №5
	Пабочныя канструкцыі             №5

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

Пабочнымі называюцца такія граматычна не звязаныя з членамі сказаа словы, словазлучэнні і сказы, якія служаць для выражэння адносін таго, хто гаворыць, да выказваемай думкі. 

Пабочныя словы, словазлучэнні і сказы выдзяляюцца невялікімі інтанацыйнымі паўзамі, паніжаным тонам (без лагічнага націску) і больш хуткім тэмпам вымаўлення, а на пісьме – коскамі.

Злучнікі а, і не аддзяляюцца коскай ад наступнага пабочнага слова, калі яны ўтвараюць з ім адно цэлае

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

Ад “ядзернай зімы” не ў стане выратаваць ніякія бамбасховішчы  а значыць выжыць у такіх умовах шанцаў у чалавецтва практычна няма.

Лясная расліннасць Беларусі характарызуецца  па звестках 

эколагаў   перавагай маладнякоў і насаджэнняў сярэдняга ўзросту. Значыць  неабходна разумна высякаць лясы. За 200 гадоў  на жаль  лясістасць Беларусі знізілася з 74,6% да 33,7%  у 2 разы .

Праверце выкананне практыкавання па эталоне.
	Уважліва правер сябе па эталоне:

Ад “ядзернай зімы” не ў стане выратаваць ніякія бамбасховішчы,а значыць, выжыць у такіх умовах шанцаў у чалавецтва практычна няма.

Лясная расліннасць Беларусі характарызуецца, па звестках эколагаў, перавагай маладнякоў і насаджэнняў сярэдняга ўзросту. Значыць, неабходна разумна высякаць лясы. За 200 гадоў, на жаль, лясістасць Беларусі знізілася з 74,6% да 33,7% (у 2 разы!).

Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Абагульняльныя словы пры аднародных членах сказа            №6


	Абагульняльныя словы пры аднародных членах сказа            №6
	Абагульняльныя словы пры аднародных членах сказа           №6

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

1) Калі абагульняльнае слова стаіць перад аднароднымі членамі сказа, то перад імі ставіцца двукроп’е

2) Калі абагульняльнае слова стаіць пасля аднародных членаў сказа, то пасля іх ставіцца працяжнік

3) Калі абагульняльнае слова стаіць перад аднароднымі членамі сказа, але імі сказ не заканчваецца сказ, то перад аднароднымі членамі сказа ставіцца двукроп’е, а пасля іх – працяжнік.

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

З пачатку 17 ст. з тэрыторыі Беларусі знікла больш за 20 відаў жывёл тур собаль пясец расамаха лань драфа і інш.

Негатыўныя ж вынікі міліярацыі знікненне раслін змяншэнне відаў птушак паніжэнне ўзроўню грунтовых вод усыханне лясоў відавочныя.

Правядзенне меліярацыйных работ недасканалая тэхналогія прымяненне ядахімікатаў забруджванне прамысловымі адыходамі найбольш істотныя прычыны, што вядуць да дэградацыі жывёльнага свету.

Праверце выкананне практыкавання па эталоне.
	Уважліва правер сябе па эталоне:

З пачатку 17 ст. з тэрыторыі Беларусі знікла больш за 20 відаў жывёл: тур, собаль, пясец, расамаха, лань, драфа і інш.

Негатыўныя ж вынікі міліярацыі: знікненне раслін, змяншэнне відаў птушак, паніжэнне ўзроўню грунтовых вод, усыханне лясоў - відавочныя.

Правядзенне меліярацыйных работ, недасканалая тэхналогія прымяненне ядахімікатаў, забруджванне прамысловымі адыходамі - найбольш істотныя прычыны, што вядуць да дэградацыі жывёльнага свету.
Калі ёсць памылкі пры выкананні практыкавання, звярніся яшчэ раз да правіла.


Дадатак 3
	Зваротак                                   №7


	Зваротак                                   №7
	Зваротак                                   №7

	ТЭОРЫЯ
	ПРАКТЫКАВАННЕ
	ЭТАЛОН

	Уважліва прачытай правіла:

   Зваротак – гэта слова (або спалучэнне слоў), што абазначае асобу (ці прадмет), якой непасрэдна адрасавана выказванне.

   Зваротак можа быць неразвітым і развітым.

   Звароткі аддзяляюцца або выдзяляюцца коскамі.

З!...

З,...

...,З,...

...,З.

...,З!

Перагарніце лісток і  выканайце прапанаванае практыкаванне.


	Расстаў патрэбныя знакі прыпынку:

Набат Чарнобыля гучы мацней!

Ратуйце людзі “светлячкоў-дзяцей”.

Няўжо змаўчыць сумленне наша людзі

Калі наш родны край без будучыні 

                                                        будзе?

Зорка сышла з нябёс – зорка палынная.

Выратуй Божа лёс дзецям Чарнобыля.

· Ад чаго ты самотны бусел 

     у гняздзе над знямелай вёскай?

· Я сумую па Беларусі дачарнобыльскай чыстароснай.

Праверце выкананне практыкавання па эталоне.
	Уважліва правер сябе па эталоне:

Набат Чарнобыля, гучы мацней!

Ратуйце, людзі, “светлячкоў-дзяцей”.

Няўжо змаўчыць сумленне наша,     

                                                    людзі,

Калі наш родны край без будучыні 

                                                        будзе?
Зорка сышла з нябёс – зорка палынная.

Выратуй, Божа, лёс дзецям   

                                              Чарнобыля.

· Ад чаго ты самотны, бусел, 

     у гняздзе над знямелай вёскай?

· Я сумую па Беларусі,     

дачарнобыльскай, чыстароснай.
Калі ёсць памылкі пры выкананні практыкавання, звярніся яшчэ раз да правіла.




Дадатак 4
	
	Старонкі падручніка
	Практыкаванні для карэцыі

	ТЭКСТ 1

Небяспека побач

Больш за ўсё клопатаў прыносяць людзям радыеактыўныя і, на жаль, бытавыя адыходы. Чаму менавіта бытавыя, а не, скажам, прамысловыя? Ды таму што людскія паселішчы: вёскі, буйныя гарады, мегаполісы – “дораць” нам вялікую колькасць адыходаў. Смецце вывозяць на звалку – спецыяльную тэрыторыю, адведзеную для гэтага. Але, па-першае, колькі ж можна займаць усё новыя тэрыторыі? Па-другое, звалкі могуць загарацца, выдзяляючы вялікую колькасць шкодных элементаў. Па-трэцяе, у бытавыя адыходы трапляюць вельмі небяспечныя рэчывы.


	*48с.175

*48с.175

*46с.151

*52с.200/*51с.193

*48с.175/

*54с.210

*48с.175


	Пр.338(1-4)

298(2-4)

381(1,6); 367(3-5); 

397

338(1-4)

	
	Старонкі падручніка
	Практыкаванні для карэцыі

	ТЭКСТ 2

“Ядзерная зіма”

Матэматычныя падлікі паказваюць, што гэта можа здарыцца пры ядзернай вайне. 

Атамныя выбухі, гіганцкія пажары – вось што здольна падняць у неба столькі сажы і пепелу, што яны надоўга заслоняць сонца. Ужо праз два тыдні тэмпература знізіцца на 15-20˚С, амаль спыняцца дажджы. Ахаладжэнне Сусветнага акіяна прывядзе да ўраганаў, не бачаных па сіле. А азонавы слой, раней затрымліваўшы ультрафіялетавае выпраменьванне, стане, на жаль, вельмі тонкім і прывядзе да вялікай колькасці хвароб: захворвання ракам, хваробы вачэй – катаракты.


	Скл.ск.

*46с.151

скл.ск.

*51с.193/ *54с210

*48с175/ *46с151

*52с200
	Пр.298(2-4)

367(3-7); 397

338(1-4);298(2-4)

381(1,6)

	
	Старонкі падручніка
	Практыкаванні для карэцыі

	ТЭКСТ 3

Ці ёсць для азонавай дзіркі латка?

Азонавыя дзіркі існавалі над намі тады, калі першабытныя паляўнічыя або старажытныя грэкі нават і не падазравалі аб іх наяўнасці. Для шкоднага ўздзеяння на азонавы слой дастаткова прыродных фактараў: выпарэння Сусветнага акіяна, вулканічных  выкідаў і    іншых прыродных з’яў. Але, па меркаваннях вучоных, разрастанне азонавых дзірак адбываецца пад уплывам паступаючых у атмасферу прадуктаў няпоўнага згарання паліва звышгукавых самалётаў і касмічных ракет, а таксама прымянення розных  аэразоляў, напрыклад, фрэону – газу з халадзільніка.


	Скл.ск.

*46с.151

*48с.175

*51с.193

*48с.175/ *52с200
	Пр.298(2-4)

338(1-4)

367(3-5)

338(1-4)/ 381(1,6)

	
	Старонкі падручніка
	Практыкаванні для карэцыі

	ТЭКСТ 4

Што такое кісотныя дажджы?

Мы ўжо ведаем, дзеці, што ў атмасферу выкідваецца шмат пылу і шкодных рэчываў: дым заводскіх труб і труб соцень тысяч вясковых хат, лясныя пажары і палаючыя час ад часу сметнікі... Пры гэтым у паветра трапляюць вугальны пыл, вуглекіслата, злучэнні серы, азоту, хлору. Шкодныя самі па сабе, яны могуць, злучыўшыся з вадзяной парай, праліцца на зямлю ў выглядзе кіслотнага дажджу. Гэта, зразумела, не тая кіслата з урокаў хіміі, але, трапляючы на зямлю, кіслотныя дажджы паступова падкісляюць вадаёмы, глебу, прыводзячы да гібелі водных арганізмаў, высыхання раслін, лясоў.


	*47с158/ *46с151

*51с.193

*51с193/ *54с210

*48с.175

*54с.210

*54с.210
	321(3-5)/ 298(2-4)

367(3-5)

367(3-5)/ 397

338(1-4)

397

397

	
	Старонкі падручніка
	Практыкаванні для карэцыі

	ТЭКСТ 5 

Гэта цікава

Можа здарыцца (вучоныя не выключаюць гэтай магчымасці), што праз некалькі тысяч гадоў, пасля значнага пацяплення клімату, выкліканага парніковым эфектам,

наступіць новы ледніковы перыяд і Паўночнае паўшар’е (да шыраты Лондана і 

Філадэльфіі) апынецца пад кіламетровым слоем ільду. Усе паўночныя гарады знікнуць

з твару  Зямлі, а доля жыхароў планеты будзе вельмі нязначнай... Гэта можа здарыцца ў выніку актыўнага выпарэння водаў Сусветнага акіяна пры пацяпленні, утварэнні магутнага покрыва хмар, павелічэння колькасці ападкаў не толькі летам, але і зімой. Адным словам, “доўгі снег” прывядзе да з’яўлення “вечнага льду”.
	*48с.180; скл.ск.

*51с.193

*48с.180

скл.ск.

*48с.175
	Пр.347(1-3)

367(3-5)

347(1-3)

338(1-4)


Тэхналагічная карта ўрока

	Этапы ўрока
	Часавыя межы
	Дзейнасць настаўніка
	Дзейнасць вучняў
	Формы, метады, прыёмы навучання
	Прагназуемыя вынікі
	Абсталяванне

	1.Арганізацый-ны момант


	1


	Стварэнне рабочай настроенасці вучняў на ўрок
	Уключэнне ў работу разам з настаўнікам
	Слова настаўніка
	Уменне хутка ўключацца ў патрэбны від дзейнасці. Стварэнне агульнага эмацыянальнага фону ўрока
	Лісты эмацыянальнага стану (Дадатак 1)

	2. Матывацыя

міні-рэфлексія


	4
	Уздзеянне на пачуцці дзяцей, прыцягненне ўвагі да лексічнай тэмы ўрока. Выкарыстанне эфекту нечаканасці, кантрасту.Штуршок да творчай работы
	Зацікаўленасць работай на ўроку. Аналіз асабістых пачуццяў. 

Прымяненне жыццёвага вопыту. “Уваходжанне” ў тэму ўрока
	Парная, індывідуальная работа.

Наглядны метад.

Завочная экскурсія ў прыроду
	Уменне бачыць прыгожае вакол сябе. Разуменне далікатнасці прыроды. Уменне выказаць свае пачуцці.
	Відэарад 1 на камп’ютары (прагляд слайдаў)

	3. Агучванне тэмы ўрока і вызначэнне мэты і задач урока


	3
	Паведамленне тэмы ўрока. Арганізацыя вучнёўскай дзейнасці для вызначэння мэты і задач урока
	Усведамленне тэмы і фармуляванне мэты і задач урока
	Франтальная работа. Гутарка.
	Уменне фармуляваць мэты і задачы сваёй дзейнасці
	Запісы на дошцы

	4. Інструктаж
	3


	Арганізацыя вучнёўскай практычнай дзейнасці
	Разуменне правіл і парадку работы на наступных этапах урока.
	Франтальная работа. Тлумачэнне настаўніка. Наглядны метад
	Уменне самаарганізацыі, самакіравання
	Запісы на дошцы, на панэлі камп’ютара

	5.Дыягностыка
	4


	Кансультацыя. Дапамога ў вызначэнні ўласнага маршруту вучня.
	Прымяненне ведаў на практыцы. Самакантроль. Вызначэнне ўласных прабелаў у ведах. Пастаноўка перад сабой пэўных задач для вырашэння.
	Індывідуальная работа. Тэставы кантроль.
	Уменне ацаніць свае веды, недахопы ў іх, самаарганізавацца для іх ліквідацыі.
	Тэст на паперы ці ў камп’ютары

(Дадатак 2)

	6. Карэкцыя ведаў

міні-рэфлексія


	10
	Кансультацыя. Назіранне. Тэхнічная дапамога
	Ліквідацыя прабелаў у ведах, паўтарэнне канкрэтнага правіла, адпрацоўка яго. Самаправерка. Самаацэнка. 

Аналіз лексічнага матэрыялу.
	Індывідуальная работа па ўласным маршруце. Практычны метад. Кантроль. Праца з правіламі, сказамі, эталонам. Мадэліраванне маўленчага выказвання.
	Развіццё ўменняў вучыцца, выкарыстоўваць веды, уменні ў вучэбнай дзейнасці. Развіццё кругагляду.
	Канверты з карэкцыйнымі наборамі №№1-7 (Дадатак 3),

Канверты з тэкстамі №№1-5 (Дадатак 4).

 Камп’ютарны варыянт карэкцыйных набораў.

	7. Падагульнен-не па інфармацыйным блоку


	3
	Арганізацыя дзейнасці  вучняў. Пастаноўка праблемнага пытання. 
	Суаднясенне былых, набытых ведаў з новай інфармацыяй. Самакантроль. Інфармацыйнае падагульненне.
	Парная работа. Кантроль машынны. Праблемнае пытанне.
	Пашырэнне кругагляду, сферы ведаў.
	Апытальнік “Экалагічныя праблемы”

 (Дадатак 5) ці камп’ютэрны варыянт

	8. Творчая работа


	13


	Пастаноўка праблемнага пытання. Кансультацыя. Арганізацыя прэзентацыі вучнёўскіх запісаў.

Выразнае чытанне верша.
	Назіранне за рэаліямі жыцця, асэнсаванне іх. Прымяненне ведаў на практыцы пры апісанні жыццёвай сітуацыі. Аргументацыя сваёй пазіцыі. Самапрэзентацыя.
	Самастойная  работа. Праблемны і наглядны метады. Завочная экскурсія. Мадэліраванне маўленчага выказвання. Напісанне тэксту.
	Развіццё элементаў творчай дзейнасці і  лагічнага аналітычнага мыслення, знаходжанне прычынных сувязяў, умення рабіць вывады, здольнасць фармуляваць свае думкі. Фарміраванне актыўнай жыццёвайй пазіцыі.
	Відэарад 2 на камп’ютары.

	9. Рэфлексія


	4


	Дапамога ў асэнсаванні інфармацыі ўрока, псіхалагічнага стану.
	Суаднясенне сваіх пачуццяў з прапанаванымі вершаванымі радкамі. Самааналіз дзейнасці на ўроку, псіхалагічнага стану.
	Індывідуальная, франтальная работа. Слова настаўніка. Чытанне і аналіз вершаў.
	Развіццё светапогляду. Разуменне таго, што глабальныя праблемы чалавецтва пачынаюцца з малога і прычынай гэтага з’яўляецца чалавек.
	Вершаваныя радкі ў лісце эмацыянальнага стану (Дадатак 1)


Апісанне і кароткі змест падрыхтаваных да ўрока матэрыялаў

	1. Дыск з матэрыяламі для ўрока
	Утрымлівае матэрыялы да ўрока ў выглядзе папкі Bel mova, пры запуску якой на экран камп’ютара выводзіцца панэль для работы на ўроку. Кіраўніцтва па запуску і эксплуатацыі матэрыялаў (асабліва карэкцыйных набораў!) знаходзіцца ў дакуменце Readme. Для работы з тэстамі неабходная ўстаноўка матэрыялаў непасрэдна на машыну (напрыклад, на дыск D)

	2. Відэарад 1
	Уяўляе сабой камп’ютарную прэзентацыю (паказ слайдаў). На слайдах неверагоднай прыгажосці фатаграфіі звычайных прыродных з’яў, сфатаграфаваных у наваколлях  роднага горада. Прыпыняецца паказ лічбамі 1:23 (чырвонага колеру на чорным фоне), праз хвіліну з’яўляецца наступны слайд з датай 26.04.86 (чырвонага колеру на чорным фоне). Завяршаецца паказ словамі з Апакаліпсіса, Бібліі “Трэці анёл затрубіў...”

	3.Тэст
	Змяшчае тэкст “Чорная быль – Чарнобыль...”, які разбіты на 10 сказаў-заданняў.

Варыянт на паперы (Дадатак 2) патрабуе невялікага відазмянення: да пачатку ўрока неабходна сагнуць прапанаваны ліст па чацвёртай вертыкальнай  лініі, каб да часу слупок “Вам неабходна паўтарыць наступныя пункты правіл” быў закрыты, ён спатрэбіцца вучням пры самакантролі.

Варыянт камп’ютарны: пры выкананні і праверцы тэста на машыне той матэрыял, што патрабуе карэкцыі, выдасць аўтаматычна камп’ютар у выглядзе фармулёўкі правіла і ўказання нумара карэкцыйнага набора.

	4. Карэкцыйныя наборы
	Варыянт на паперы (Дадатак 3): змяшчаецца ў пранумараваных канвертах (№ кар. наб – адно з правіл для карэкцыі). У канверце картка, што змяшчае 1) тэорыю (вытрымка з правіла), 2) практыкаванне, 3) эталон для самаправеркі. Заўвага! Лісток з матэрыялам патрабуе відазмянення да ўрока: неабходна яго скласці ў выглядзе праспекціка па вертыкальных лініях такім чынам, каб унутры змяшчаўся эталон, які будзе адкрывацца ў апошні момант работы над правілам.

Варыянт камп’ютарны змяшчае невялікую панэль, што дазваляе выбраць нумар карэкцыйнага набору. Пасля выбару аднаго з 7 набораў паступова на экране будуць з’яўляцца 1) тэорыя (вытрымка з патрэбнага правіла), 2) практыкаванне, 3) вынікі праверкі камп’ютарам задання з указаннем памылак вучня. Існуе зручны пераход да наступнага карэкцыйнага набора.

	5. Тэксты
	(Дадатак 4) Канверты  іншага колеру з тэкстамі змяшчаюць тэксты, у якіх патрабуецца пастаноўка знакаў прыпынку, у канверце №5 – пераклад тэксту, а таксама эталон выканання задання з указаннем нумароў параграфаў, дзе можна знайсці тлумачэнне таго ці іншага знака прыпынку, і нумароў практыкаванняў, што дапамогуць адкарэкціраваць правіла дома. У канверт №5 пажадана ўкласці чысты лісток для запісу перакладу.

	6. “Экалагічныя праблемы”
	Тэст у камп’ютары ў выглядзе адказу на пытанне з выбарам адказаў, на другім лісце – праверка камп’ютарам адказу на тэставае пытанне і вынік работы.

	7. Відэарад 2
	Таксама камп’ютарная прэзентацыя (паказ слайдаў), якая змяшчае фотаздымкі прыгожых мясцін роднага горада і кантрастуючыя з гэтай прыгажосцю фота гарадскіх сметнікаў, прамысловых зон горада, нашых труб з выкідамі, з выбухам “мірнага” атаму. Апошні слайд утрымлівае інфармацыю “Папярэджанне чалавецтву”, якая і застаецца на экране машыны да канца ўрока.


